




V endim nr. 14, datë 19.02.2009
Mbledhja e gjyqtarëve të Gjykatës Kushtetuese të Republikës së Shqipërisë, e përbërë nga:

Vladimir Kristo,
Kryetar  i Gjykatës Kushtetuese

Kujtim Puto,

Anëtar   i 
“
“

Xhezair Zaganjori,
Anëtar   i
“
“

Petrit Plloçi,

Anëtar   i 
“
“

Vitore Tusha,

Anëtare e
“
“

Sokol Sadushi,
Anëtar   i
“
“

Sokol Berberi,

Anëtar   i 
“
“

Admir Thanza,
Anëtar   i         “
“

Fehmi Abdiu,

Anëtar   i
“
“

në datë 19.02.2009, mori në shqyrtim paraprak kërkesën me nr.14 Akti, që i përket:

                                                                                                                                                                                         

K Ë R K U E S: 
BUJAR HIMÇI 
O B J E K T I:
Kërkesë për rivendosje në afat të kërkesës për cenimin e së drejtës për një proces të rregullt ligjor dhe shfuqizimin si të papajtueshëm me Kushtetutën të vendimit nr.129, datë 02.03.2005 të Kolegjit Penal të Gjykatës së Lartë. 
Mbledhja e Gjyqtarëve të Gjykatës Kushtetuese, pasi shqyrtoi kërkesën, dosjen gjyqësore dhe bisedoi çështjen në tërësi,

 




V Ë R E N:
Gjykata e Rrethit Gjyqësor Tiranë, me vendimin nr.724,  datë 17.07.2003, ndër të tjera, ka vendosur : (i) Të deklarojë fajtor të  pandehurin  Bujar Himci për kryerjen e veprës penale të “shkeljes së barazisë së pjesëmarrjes në tendera apo ankande publike” dhe, në zbatim të nenit 258 të Kodit Penal,  dënimin me një vit burgim për veprën penale të “fallsifikimit të dokumentave” të kryer në bashkëpunim, në bazë te neneve 186/2 dhe 25 të Kodit Penal dënimin me 6 muaj burg. Përfundimisht, në bazë të nenit 55 të Kodit Penal,  gjykata e dënon të pandehurin Bujar Himci me një dënim të vetëm prej 1 vit dhe 3 muaj burgim; (ii) Të deklarojë fajtor të pandehurin Veli Myftari për kryerjen e veprës penale të  “shpërdorimit të detyrës” në bazë të nenit 248 të Kodit Penal dhe dënon atë me 1 vit e 3 muaj burgim; (iii)  Të deklarojë të pafajshëm të pandehurin Arben Prifti.
Gjykata e Apelit Tiranë me vendimin nr.650, datë 18.12.2003  ka vendosur  lënien në fuqi të vendimit penal nr.724,  datë 17 .07.2002  të Gjykatës së Rrethit Gjyqësor Tiranë. 

Kolegji Penal i Gjykatës së Lartë me vendimin nr.129, datë 23.02.2005  ka vendosur: (i) lënien në fuqi të vendimit nr.650, datë 18.12.2003 të Gjykatës së Apelit Tiranë për sa i përket të gjykuarve Veli Myftari dhe Edmon Aliaj si dhe për të gjykuarin Bujar Himci, në pjesën që e deklaron atë fajtor për krimin e shkeljes së barazisë së pjesmarrësve në tendera dhe ankande publike, parashikuar nga neni 258 i Kodit Penal  dhe në pjesën që e deklaron të pafajshëm për krimin e shpërdorimit të detyrës, parashikuar nga neni 248 i Kodit Penal; (ii) prishjen e vendimit nr.650, datë 18.12.2003 të Gjykatës së Apelit Tiranë, në pjesën që deklaron fajtor të gjykuarin Bujar Himcin për krimin e fallsifikimit të dokumenteve, të kryer në bashkëpunim, parashikuar nga neni 186/2 i Kodit Penal dhe, në zbatim të nenit 442/2 të K.Pr.Penale, pushimin e çështjes në ngarkim të tij për këtë vepër penale; (iii) prishjen e vendimit nr.650, datë 18.12.2003 të Gjykatës së Apelit Tiranë, për sa i përket të gjykuarit Arben Prifti, deklarimin e tij fajtor për krimin e shpërdorimin e detyrës dhe në zbatim të nenit 248 të Kodit Penal në lidhje me nenin 34 të  tij, dënimin e këtij të gjykuari me 300.000 lekë gjobë.

Gjykata Kushtetuese me vendimin nr.9, datë 11.05.2005 ka vendosur shfuqizimin e vendimit nr.129, datë 02.03.2005 të Kolegjit Penal të Gjykatës së Lartë. Mbi kërkesën e Prokurorit të Përgjithshëm që kërkonte interpretimin e vendimit në fjalë, Gjykata Kushtetuese, me vendimin nr.6, datë 05.03.2008, ka vendosur interpretimin e vendimit nr.9, datë 11.05.2006 që shfuqizon si të papajtueshëm me Kushtetutën vendimin nr.129, datë 02.03.2005 të Kolegjit Civil të Gjykatës së Lartë, se ka efekt vetëm për kërkuesin Arben Prifti. 

Pas këtij vendimi interpretativ, kërkuesi i është  drejtuar Gjykatës Kushtetuese për rivendosje në afat të kërkesës, e cila me vendimin nr.121, datë 27.10.2008 ka vendosur moskalimin e çështjes për shqyrtim në seancë plenare me arsyetimin se kërkuesi nuk ka kërkuar shqyrtimin si antikushtetues të vendimeve gjyqësore dhe as nuk ka parashtruar shkaqe për shfuqizimin e tyre.

Nisur nga ky vendim, kërkuesi i është drejtuar përsëri me kërkesë Gjykatës Kushtetuese, duke kërkuar përveç rivënies në afat të kërkesës së tij dhe shfuqizimin e vendimit nr.129, datë 02.03.2005 të Kolegjit Penal të Gjykatës së Lartë si dhe shkaqet për të cilat pretendon se ky vendim duhet të shfuqizohet si antikushtetues.

Kërkuesi ka pretenduar shfuqizimin si antikushtetues të vendimit të siperpërmendur, si rrjedhojë e një proçesi të  parregullt ligjor, duke  parashtruar se:
- Gjykata e rrethit dhe gjykata e apelit, për të njëjtën çështje, ka mbajtur qëndrime diametrialisht të kundërta. Veprimet ose mosveprimet e kërkuesit kanë qenë të lidhura pazgjidhshmërisht me veprimet e mosveprimet e Arben Priftit prandaj dhe nuk mund të vendosej në mënyra të ndryshme. Po kështu, Gjykata Kushtetuese  ka bërë një interpretim të gabuar të vendimit nr.9, datë 11.05.2006 duke i dhënë efekte vetëm për Arben Priftin.

- Kolegji Penal i Gjykatës së Lartë ka përdorur dy standarde për vlerësimin e provave të administruara në dosje për dy të gjykuar të të njejtit proces (kërkuesin dhe Veli Myftarin). 

-  Gjykata nuk ka pranuar thirrjen e dëshmitarëve të  kërkuar prej kërkuesit.

- Gjykata ka zbatuar keq ligjin material, konkretisht nenin 258 të K. Penal. Sipas tij, kjo normë është blankete, që do të thotë se i referohet një ligji apo akti nënligjor për të sqaruar përmbajtjen e tij. Kjo normë i referohet ligjit nr.7971, datë 26.07.1996 “Për prokurimet publike”.
 
Gjatë shqyrtimit paraprak, Mbledhja e Gjyqtarëve të Gjykatës Kushtetuese vlerëson, se kërkuesi nuk ka provuar që pretendimet e tij kanë lidhje me standardet kushtetuese të procesit te rregullt ligjor. Ashtu siç janë parashtruar ato në kërkesë, vlerësohen se janë të lidhura me aspekte të zbatimit të ligjit dhe me vlerësimin e provave që si rregull janë atribut i gjykatave të sistemit gjyqësor të zakonshëm.

PËR KËTË ARSYE;
Mbledhja e Gjyqtarëve të Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese te Republikës së Shqipërisë”, me shumicë votash,





   V E N D O S I:
Moskalimin e çështjes për shqyrtim në seancë plenare.

